
Annotatsiya 

Ushbu maqolada Buxoro shahrida joylashgan tarixiy-madaniy meros obyektlarining fazoviy 

joylashuvi GIS texnologiyasi yordamida tahlil qilinadi. Tadqiqot doirasida 354 ta meros obyekti 

bo‘yicha fazoviy ma’lumotlar to‘plandi va Nearest Neighbour Analysis (NNA) orqali obyektlarning 

klasterlashganlik darajasi baholandi. Tahlil natijalariga ko‘ra, obyektlar yuqori darajada klasterlashgan 

tarzda, asosan shahar markazida joylashgani ilmiy asoslandi (NNI = 0.336, Z-score = -23.90). Ushbu 

natijalar madaniy meros obyektlarini asrash va ulardan turizmda samarali foydalanish strategiyasini 

shakllantirishda GIS vositalarining amaliy ahamiyatini ko‘rsatadi. 

Kalit soʻzlar:  Geografik axborot tizimlari (GIS); Buxoro shahri; Madaniy meros obyektlari; 

Nearest Neighbour Analysis (NNA); Fazoviy tahlil 

 

Аннотация 

В данной статье рассматривается пространственное распределение объектов историко-

культурного наследия города Бухары с использованием технологий географических 

информационных систем (ГИС). В ходе исследования были собраны пространственные данные 

по 354 объектам, и с помощью метода ближайшего соседа (NNA) оценен уровень кластеризации 

объектов. Результаты анализа показали высокую степень кластеризации объектов в центральной 

части города (NNI = 0.336, Z-score = -23.90). Полученные данные подчеркивают практическую 

значимость применения ГИС в разработке стратегий охраны и устойчивого использования 

объектов культурного наследия в туризме. 

Ключевые слова: Географические информационные системы (ГИС); город Бухара; 

объекты культурного наследия; Nearest Neighbor Analysis (NNA); пространственный анализ 

 

Abstract 

This paper analyzes the spatial distribution of historical and cultural heritage sites in the city of 

Bukhara using Geographic Information Systems (GIS). Spatial data for 354 heritage objects were 

collected, and the Nearest Neighbour Analysis (NNA) was applied to assess the degree of clustering. 

The results indicate a high level of clustering in the city center (NNI = 0.336, Z-score = -23.90), 

demonstrating that the objects are not randomly distributed. The findings highlight the practical value 

of GIS tools in planning the protection and sustainable tourism development of cultural heritage assets. 

Keywords: Geographic Information Systems (GIS); Bukhara city; Cultural heritage sites; 

Nearest Neighbor Analysis (NNA); Spatial analysis 

 

1. Kirish. 

Soʻnggi oʻn yilliklarda turizm global iqtisodiyotning eng jadal rivojlanayotgan sohalaridan biriga 

aylandi. Jahon sayyohlik tashkiloti (UNWTO) maʼlumotlariga koʻra, turizm nafaqat yalpi ichki 

mahsulot va bandlikning oʻsishiga, balki barqaror rivojlanish maqsadlariga erishishda ham muhim oʻrin 

tutadi (UNWTO, 2022). Turizmning hozirgi bosqichi sifat jihatidan yangi davrga oʻtgan boʻlib, bu 

bosqichda raqamli texnologiyalar, ekologik yondashuvlar va madaniy meros resurslaridan samarali 

foydalanish asosiy tamoyillarga aylangan. Ayniqsa, madaniy turizm yoʻnalishi bugungi kunda barqaror 

turizm shakli sifatida alohida eʼtiborga loyiq boʻlib, u sayyohlar uchun boy tarixiy-madaniy tajriba 

taqdim etadi va mahalliy jamoalarning merosini asrashga xizmat qiladi (Jayaprakash et al., 2024). 

Turizm sohasidagi ilmiy tadqiqotlar ham mazmunan diversifikatsiyalanib, fazoviy rejalashtirish, 

turizm geografiyasi, sayyohlik oqimlarini modellashtirish, barqarorlik baholash kabi yoʻnalishlarni 

qamrab olmoqda (Wendt, 2020). Shu bilan birga, turizm obyektlarining hududiy taqsimoti, ularning 

oʻzaro aloqadorligi va infratuzilma bilan bogʻliqligini tahlil qilishga qaratilgan tadqiqotlar ham sezilarli 

darajada koʻpaymoqda. Bu yoʻnalishdagi ishlanmalar orqali turistik resurslarni yanada samarali 

boshqarish, turizm strategiyalarini shakllantirish, sayyohlar harakatini oldindan prognoz qilish 

imkoniyatlari kengaymoqda. Ayniqsa, tarixiy-madaniy meros obyektlari bilan bogʻliq tadqiqotlarda 

ularning joylashuvi, fazodagi holati va ular atrofidagi xizmat koʻrsatish infratuzilmasining ahamiyati 

ortib bormoqda (Zhou et al., 2021). 

Turizmda joylashuvga asoslangan maʼlumotlar va fazoviy tahlilga ehtiyoj ortgani sari, Geografik 

Axborot Tizimlari (GIS) bu jarayonga faol tatbiq etila boshlandi. Dastlab tabiiy resurslarni boshqarish 

va harbiy maqsadlarda yaratilgan GIS texnologiyalari 1990-yillardan boshlab turizm sohasida ham 

tadbiq etila boshlandi (Flognfeldt, 1999). Bugungi kunga kelib, GIS vositalari turistik hududlarni 

xaritalash, sayyohlik oqimlarini vizualizatsiya qilish, turistik yoʻnalishlarni rejalashtirish, meros 

obyektlarining joylashuvini tahlil qilish va boshqa koʻplab amaliy masalalarda muhim analitik vosita 

sifatida qaralmoqda (Seidualin et al.,, 2024). Ayniqsa, tarixiy shaharlardagi meros obyektlarini fazoviy 

tahlil qilish orqali ularning qamrov zonalarini aniqlash, klasterlashgan hududlarni belgilash va turizmni 

boshqarish strategiyasini ishlab chiqish imkoniyati paydo boʻlmoqda (Lepetiuk et al., 2023). 

Oʻzbekiston Respublikasida turizm soʻnggi yillarda davlat siyosatining ustuvor yoʻnalishlaridan 

biriga aylangan boʻlib, xorijiy sayyohlar oqimining barqaror oʻsishi kuzatilmoqda. 2025-yilning 

yanvar–fevral oylarida mamlakatga 1,3 milliondan ortiq xorijiy fuqarolar turistik maqsadlarda tashrif 

buyurgan boʻlib, bu koʻrsatkich oʻtgan yilning mos davri bilan solishtirilganda 37,1% ga yoki 361,2 

ming kishiga oshgan (Milliy statistika qoʻmitasi, 2025). Xususan, Qirgʻiziston, Tojikiston va 

Qozogʻiston kabi qoʻshni mamlakatlardan keluvchi sayyohlar soni yetakchi oʻrinni egallab, Rossiya, 

Turkiya va Xitoydan ham barqaror oqim kuzatilmoqda. 

Oʻzbekistonning eng qadimiy va tarixiy boyliklarga ega hududlaridan biri sifatida Buxoro shahri 

bu jarayonda alohida oʻrin tutadi. Buxoro shahrining tarixiy markazi 1993-yilda UNESCOning 

Butunjahon merosi roʻyxatiga kiritilgan boʻlib, u “Ipak yoʻlidagi muqaddas va madaniy markaz” 

sifatida eʼtirof etilgan (UNESCO, 1993). Bugungi kunda Buxoro viloyatida 829 ta tarixiy-madaniy 

meros obyektlari davlat muhofazasiga olingan (Oʻzbekiston Respublikasi Madaniy meros agentligi, 

2024). Ushbu obyektlarning asosiy qismi Buxoro shahar markazida joylashgan boʻlib, turistik 

infratuzilmaning shakllanishida markaziy rol oʻynaydi. Mamlakat miqyosida kuzatilayotgan turizm 

salohiyatining oshishi Buxoro misolida ham yaqqol namoyon boʻlib, shaharga tashrif buyuruvchi 

xorijiy va mahalliy sayyohlar soni yildan-yilga ortib bormoqda. 

Sayyohlar sonining jadal ortib borayotgani va Buxoro shahridagi madaniy meros obyektlarining 

katta soni ularni doimiy asrash, samarali boshqarish va turizm faoliyatini tizimli yoʻlga qoʻyish 

zaruratini yanada kuchaytiradi. Turistik oqimni boshqarish, meros obyektlarining hududiy joylashuvini 

tahlil qilish, ustuvor zonalarni aniqlash hamda sayyohlar harakatini muvozanatlashtirish uchun 

zamonaviy texnologiyalardan, xususan GIS vositalaridan foydalanish dolzarb boʻlib qolmoqda (Orozco 

Carpio et al., 2023). GIS yordamida fazoviy tahlillar orqali turizmga oid koʻplab amaliy muammolarni 

yechish mumkin: masalan, obyektlar zichligini baholash (Kernel Density Analysis), qulaylik va 

yaqinlik tahlillari (Accessibility Analysis), eng qisqa marshrutlarni aniqlash (Network Analysis), va 

fazoviy tarqoqlikni baholash (Spatial Autocorrelation, Nearest Neighbour Analysis) kabi metodlardan 

samarali foydalaniladi (Lepetiuk et al., 2023). 

Ushbu tadqiqot Buxoro shahridagi tarixiy-madaniy meros obyektlarining fazoviy joylashuvini 

Nearest Neighbour Analysis (NNA) orqali tahlil qilishni maqsad qiladi. Bu tahlil yordamida 

obyektlarning klasterlashganlik darajasi aniqlanadi, bu esa ularning qanday guruhlanib joylashganini, 

turistlar oqimini qayerda toʻplanishini va qaysi hududlarda infratuzilma rivojlantirish zarurligini 

koʻrsatishga xizmat qiladi. Tahlil natijalari, oʻz navbatida, meros obyektlarini asrash bilan birga ularni 

barqaror turizm jarayoniga integratsiya qilish, turistik zonalarning fazoviy boshqaruvini 

takomillashtirish boʻyicha tavsiyalar ishlab chiqishga asos boʻladi. 

 

2. Metodologiya. 

Ushbu tadqiqotda Buxoro shahrida joylashgan tarixiy-madaniy meros obyektlarining fazoviy 

taqsimoti GIS texnologiyalari asosida tahlil qilindi. Maqsad – mavjud obyektlarning shahar makonida 

qanday tarqalganligini aniqlash va Nearest Neighbour Analysis (NNA) yordamida klasterlashganlik 

darajasini baholashdir. Tadqiqot metodologiyasi quyidagi bosqichlarni oʻz ichiga oladi: maʼlumotlarni 

jamlash, raqamlashtirish va formatlash, dala tadqiqotlari orqali tekshirish, GIS muhitida vizualizatsiya 

va tahlil. 

 

2.1. Maʼlumotlarni jamlash va shakllantirish 

Tadqiqot uchun zarur boʻlgan asosiy maʼlumotlar – Buxoro shahridagi tarixiy-madaniy meros 

obyektlari joylashuvi va ularning atributiv xususiyatlari – Buxoro viloyati Madaniy meros boshqarmasi 

bilan hamkorlikda yigʻib borildi. Dastlabki roʻyxatdagi obyektlar soni geografik joylashuviga ko‘ra 354 

tani tashkil etdi. Maʼlumotlar har bir obyekting nomi, joylashuvi, manzili, turi va tarixiy qiymatini 

qamrab olgan. Shuningdek, mavjud xaritalar, arxiv hujjatlari, madaniy meros obyektlari toʻgʻrisidagi 

inventar maʼlumotlar va tasniflar tahlil qilindi. Bu jarayon davomida turli manbalar taqqoslandi va 

ularning aniqligi tekshirildi. 

 

2.2. Dala tadqiqotlari va koordinatalarni aniqlash 

Olingan maʼlumotlarni aniq fazoviy holatda tasvirlash uchun dala tadqiqotlari amalga oshirildi. 

Buxoro shahrining markaziy va chekka hududlaridagi obyektlar joyida koʻzdan kechirilib, ularning 

mavjudligi, saqlanish holati va toʻgʻri joylashuvi aniqlashtirildi. Har bir obyekting koordinatalari 

Google Maps va Google Earth Pro vositalari yordamida tekshirilib, WGS 84 / UTM Zone 42N 

(EPSG:32642) koordinata tizimida aniqlandi. Baʼzi obyektlarning nomuvofiq joylashuvi aniqlanib, ular 

GPS va sputnik tasvirlar asosida tahrir qilindi. 

 

2.3. Maʼlumotlarni raqamlashtirish va GIS formatiga tayyorlash 

Fazoviy va atributiv maʼlumotlar GIS muhiti uchun mos formatga keltirildi. Har bir tarixiy 

obyekt nuqta (point) koʻrinishida raqamlashtirilib, shapefile (.shp) formatida saqlandi. Atribut jadvalga 

obyekt nomi, manzili, turi va boshqa tafsilotlar biriktirildi. Bu format fazoviy tahlillar, xaritalar 

yaratish va statistik hisob-kitoblarni amalga oshirish imkonini beradi. 

 

2.4. Nearest Neighbor Analysis (NNA) tahlili 

Nearest Neighbor Analysis (NNA) — bu hududdagi obyektlarning, masalan, madaniy meros 

obyektlarining joylashuv naqshlarini tahlil qilish uchun qoʻllaniladigan muhim statistika usuli 

hisoblanadi. Ushbu usul merosning klasterlangan, tasodifiy yoki tarqoq ekanligini aniqlash imkonini 

beradi. Bu tahlil natijalari obyektlarning hududiy taqsimlanishiga taʼsir koʻrsatuvchi tarixiy, madaniy 

yoki geografik omillarni tushunishga yordam beradi. 

NNA madaniy meros tadqiqotlarida hududiy naqshlarni aniqlash orqali merosni saqlash va 

turizmni rivojlantirish strategiyasini ishlab chiqishda katta ahamiyatga ega. Ayniqsa, klasterlarni 

aniqlash resurslarni optimal boshqarish va muayyan hududlarni ustuvorlik bilan rivojlantirishga 

yordam beradi. Shuningdek, NNA natijalari zichlik va qulaylik tahlillari kabi boshqa geostatistik 

tahlillar uchun asos yaratadi. 

NNA hisoblash uchun ishlatiladigan asosiy formula yaqin qoʻshni indeksini ( ) aniqlashga 

asoslangan boʻlib, u quyidagicha ifodalanadi: 

  
   

   
 

bu yerda      — kuzatilgan nuqtalarning oʻrtacha masofasi,      esa tasodifiy taqsimlanishda kutiladigan 
oʻrtacha masofadir. Kutilgan masofa quyidagi formula asosida hisoblanadi: 

    
 

  
 
 

 

bu yerda   nuqtalar soni,   esa oʻrganilayotgan hudud maydoni. 

- Agar  <1 boʻlsa: Obyektlar klasterlashgan (bir joyga yigʻilgan). 

- Agar  =1 boʻlsa: Obyektlar tasodifiy tarqalgan. 

- Agar  >1 boʻlsa: Obyektlar tarqoq joylashgan. 

 -bali orqali olingan natijalar taqsimot naqshining statistik ahamiyatini koʻrsatadi: 

  
       

 
 

bu yerda   kuzatilgan masofalarning standart xatosi.  -bali manfiy qiymati klasterlashni, musbat 

qiymati esa tarqoq taqsimotni bildiradi.  -balining qiymati nolga qancha uzoq boʻlsa, naqsh shuncha 

sezilarli hisoblanadi. 

 

3. Natijalar va muhokamalar 

Turizm faoliyatining samaradorligi koʻp jihatdan obyektlar joylashuviga, ularning bir-biriga 

nisbatan masofasi va shahardagi fazoviy klasterlar mavjudligiga bogʻliq. Ayniqsa tarixiy markazlarda 

sayyohlar oqimi obyektlarning zich joylashgan zonalariga yoʻnaltiriladi. Shu bois, meros 

obyektlarining fazoviy strukturasini aniqlash, mavjud va potensial turistik klasterlarni aniqlash, turistik 

oqimlarni muvozanatlashtirish uchun zarur vositadir (Zhang & Xiao, 2014). 

Buxoro shahrida joylashgan 354 ta tarixiy-madaniy obyektdan foydalanilgan ushbu tahlil 

davomida, Nearest Neighbour Analysis (NNA) metodi asosida har bir obyektdan eng yaqin qoʻshni 

obyektdan boʻlgan oʻrtacha masofa hisoblandi. 

Quyidagi 1-rasmda Buxoro shahrida joylashgan 354 ta tarixiy-madaniy meros obyektlarining 

fazoviy joylashuvi tasvirlangan. Mazkur xaritada har bir nuqta alohida meros obyektini bildiradi. 

Olingan fazoviy maʼlumotlar asosida amalga oshirilgan tahlil quyidagilarni koʻrsatdi: 

1-rasmda koʻrish mumkinki, meros obyektlari shaharning markaziy qismida yaqqol 

klasterlashgan holda joylashgan. Ayniqsa, tarixiy markaz atrofida nuqtalar yuqori zichlikda joylashib, 

obyektlar orasidagi masofa minimal darajada ekanligi kuzatiladi. Bu holat shahar markazida yuqori 

tarixiy qatlam va meros zichligi mavjudligini bildiradi. Markaziy zona Buxoroning qadimiy maydonlari, 

madrasa, masjid va boshqa meʼmoriy yodgorliklari joylashgan hududga toʻgʻri keladi. Bu esa turistik 

oqimlarning asosiy yoʻnalishini belgilovchi markaziy omil sifatida qaraladi. 

 

 

1-rasm. Buxoro shahrida meros obyektlari joylashuvi
63

 

 

                                                                   
63 Manba: QGIS 3.40 asosida muallif tomonidan tayyorlandi. 

Shaharning shimoliy, sharqiy va janubiy chegaraviy hududlarida esa meros obyektlari ancha 

siyrak joylashgan boʻlib, bu holat u yerlarning tarixiy qatlam darajasi pastroq yoki obyektlar toʻliq 

aniqlanmagan boʻlishi mumkinligidan dalolat beradi. Bunday tarqoqlik, ayniqsa, kelajakda turizmni 

diversifikatsiya qilish va yangi yoʻnalishlar ishlab chiqishda inobatga olinishi zarur. 

Ushbu vizual tahlil, keyinchalik bajarilgan Nearest Neighbour Analysis (NNA) natijalari bilan 

ham mos keladi (1-jadval). Yaʼni, fazoviy klasterlashganlik darajasi yuqori boʻlib, obyektlarning 

tasodifiy emas, balki samarali joylashuvga ega boʻlgan tizimli tarqalish mavjudligini koʻrsatadi. Bu esa, 

turistik infratuzilmani rejalashtirishda va barqaror turizm yondashuvlarini ishlab chiqishda muhim 

ilmiy asos yaratadi. 

 

1-jadval. Buxoro shahridagi meros obyektlari boʻyicha NNA tahlil natijalari
64

 

Koʻrsatkich Qiymat 

Nuqtalar soni 354 

Kuzatilgan oʻrtacha masofa (Observed MD) =      76.33 metr 

Kutilgan oʻrtacha masofa (Expected MD) =     227.16 metr 

Nearest Neighbour Index (NNI) =   0.336 

 -score -23.90 

 

1-jadval natijalariga  koʻra, Buxoro shahridagi 354 ta madaniy meros obyektining kuzatilgan 

oʻrtacha masofasi 76.33 metrni tashkil qiladi. Bu holat tasodifiy taqsimotdagi kutilgan masofa (227.16 

m) dan ancha kichik boʻlib, Nearest Neighbour Index (NNI) qiymati   = 0.336 ga teng. Bu qiymat 1 
dan ancha kichik boʻlgani uchun, obyektlar fazoda aniq klasterlashgan tarzda joylashgan deb xulosa 

qilish mumkin. 

 -score koʻrsatkichi -23.90 boʻlib, bu fazoviy taqsimot statistik jihatdan sezilarli darajada 

klasterlashgan ekanligini bildiradi.  -score qiymatining musbat yoki manfiy boʻlishi obyektlar 

tarqalishidagi ogʻish yoʻnalishini bildiradi: manfiy  -score obyektlar markazlashgan, yaqin masofada 
joylashganligini koʻrsatadi. 

Ushbu statistik natijalar yuqorida tahlil qilingan xaritaviy tasvir (1-rasm) bilan toʻliq mos keladi 

va Buxorodagi madaniy meros obyektlari tasodifiy emas, balki yuqori darajada klasterlashgan holda 

shahar markazida toʻplanganligini isbotlaydi. Bu esa, shahar miqyosida turizmni boshqarish, 

yoʻnalishlar yaratish va meros obyektlarini fazoviy asrashda GIS asosida qaror qabul qilish zarurligini 

koʻrsatadi. 

 

4. Xulosa 

Buxoro shahrida joylashgan 354 ta tarixiy-madaniy meros obyekti nafaqat shahar, balki 

mamlakat miqyosida ulkan madaniy va turistik resurs hisoblanadi. Ushbu obyektlarning joylashuvini 

fazoviy tahlil qilish orqali ularni turizm sohasida samarali boshqarish, barqaror foydalanish va hududiy 

rejalashtirishni takomillashtirish imkoniyatlari vujudga keladi. 

Tadqiqot davomida amalga oshirilgan Nearest Neighbour Analysis (NNA) natijalari shuni 

koʻrsatdiki, meros obyektlari shaharda tasodifiy emas, balki yuqori darajada klasterlashgan tarzda 

joylashgan. Hisob-kitoblarga koʻra, obyektlarning kuzatilgan oʻrtacha masofasi 76.33 metr, kutilgan 

masofa esa 227.16 metr boʻlib, NNI indeks qiymati 0.336 ga teng. Bundan tashqari,  -score -23.90 ni 
tashkil qilib, tahlil natijalari statistik jihatdan juda ahamiyatli ekanini tasdiqlaydi. Bu koʻrsatkichlar 

obyektlar fazoda zich toʻplanganligini, ayniqsa, Buxoro shahrining tarixiy markazi va uning atrofi 

sayyohlar uchun asosiy diqqat markaziga aylanganligini bildiradi. 

Ushbu natijalar Buxoro shahrining turizm salohiyati qanday yuksak darajada ekanini koʻrsatadi. 

Ammo mavjud boyliklardan samarali foydalanish uchun quyidagilar muhim: 

- Turistik oqimni muvozanatlashtirish, yaʼni markazga haddan tashqari yuklama tushmasligi 

uchun boshqa zonalarni ham faollashtirish; 

- Infratuzilmani obyektlar klasterlari atrofida optimallashtirish; 

                                                                   
64 NNA tahlili natijasida muallif tomonidan tayyorlandi. 

- Sayyohlar harakatini yoʻnaltirish uchun fazoviy axborot tizimlari (GIS) va raqamli xaritalarni 

joriy etish; 

- Har bir obyektdan barqaror iqtisodiy va madaniy foyda olish uchun kompleks boshqaruv 

strategiyalarini ishlab chiqish. 

Umuman olganda, 354 ta obyektning oʻzini mavjudligi – katta fazoviy va iqtisodiy imkoniyatdir. 

Ammo bu resurslarni muvaffaqiyatli boshqarish uchun zamonaviy fazoviy tahlillar, maqsadli turizm 

siyosati va ilgʻor raqamli texnologiyalar asosida yondashuv zarur. Mazkur tadqiqot bu yoʻnalishda GIS 

texnologiyalarining qanday katta amaliy ahamiyatga ega ekanligini koʻrsatdi. 

